
春命右都御史彭澤總制四川軍務征勦盜賊○江西姚

源洞賊熾參政吳廷舉往撫之爲賊所留劫以威不爲動

每日賊叢賦詩章以自遣賊不敢加害久之因得以識賊

左右之有謀勇者誘而賄之使執其酋因敗以爲功焉廷

舉蒼梧人先參議廣東劾奏總鎮逮繫商戍尋遇宥起爲

雲南副使轉江西參憲

江西官軍進討姚源賊賊衆散走徽州衢州等處時華林

瑪瑙東鄕賊皆平移師姚源賊聞狼兵至頗懼議降按察

使王秩欲受其降已有納欵者議者以賊反覆不可信欲

乘兵威撲絕取來降者殺之賊遂大亂棄巢寨奔突四出

踰饒越信衝掠徽衢諸縣皆被其害已而官軍擒之陳金

奏立東鄕爲萬平二縣分治地方撫安人民

　〈按正德閒平中原盜用邊兵平蜀盜用苗兵平江西盜用狼兵而兩京十三省之兵舉無一可恃謀國者可不〉

　〈爲隱憂平自是邊兵日益驕悍不可控制馴至嘉靖遂生多變往往逐殺主帥而不忌都御史姚謨請征四川〉

　〈岑猛疏謂前調岑猛狼兵征勦江西雖稍有功然劫財擄衆賣賊放路其害亦不爲小猛自是益玩　朝廷益〉

　〈輕視中國兵馬矣奸雄日長搆成厲階嗚呼觀此三事則思患預防振蠱飭治今日君子焉可不喫緊〉

賜終養御史陳茂烈月米辭不允茂烈尋卒詔表其坊曰

孝廉

　〈林俊誌其墓曰茂烈隱衷粹行對天地而質鬼神其人品在黃憲管寧之古得在孔門可幾顏閔薦者謂廉約〉

　〈如石守道而所養獨純孝行如徐仲車而所處尤困殆未足盡者〉

--

立皇莊五處曰昌平州樓子村皇莊曰靜海縣衛河兩㟁

皇莊曰靑縣孫兒莊皇莊曰安州騸馬廟皇莊曰淸苑孫

閻莊社皇莊

　〈按嘉靖初給事中底蘊奏稱正德年來奸猾無籍之徒揑稱湖蕩等項無人之地投獻近幸勢要之官具奏建〉

　〈爲皇莊居民田地被其混賴侵占乞行查勘　朝廷遂差給事中夏言御史樊繼祖户部主事張希尹會同撫〉

　〈按查得順天等府地方皇莊及皇親功臣各項莊田自正德十一年以前已有三百八十餘處其天順成化弘〉

　〈治年閒建立皇莊止五處餘皆正德年閒增立者查得各項莊田土地共計二十萬九百一十九頃零侵占過〉

　〈民地共計二萬二百二十九頃切照爲厲之階實起于好人欲盡規地利以媚　朝廷其流之弊則壞于勢家〉

　〈欲盡奪民產以肥私室其在宮闈者則中使禁卒旁午肆出而郡縣被其搔擾其在動戚者則豪奴悍僕恣行〉

　〈威斷而官府莫敢誰何此寘　累朝弊政至于正德而極畿輔軍民椎膚剝髓之患未有甚于此者也　欽奉〉

　〈勑旨各依擬給主召佃管莊人員盡數取囘該徵税租照依原定則例每畝納銀三分原係皇莊者解部類進〉

　〈係皇親功臣者赴闕關領不許自行收受于是先朝弊政一日盡革〉

以義子都督朱寧掌錦衣衛事

　〈按寧起自人傭本姓錢有寵于　上賜以國姓〉

是年南京吏部左侍郎儲瓘卒

　〈瓘宇靜夫太州人鄉會皆第一端默寧重雅操不群而長才傑出尤足以濟事爲考功太常巡撫户侍所歷職〉

　〈咸克舉遭逆瑾公卿俛首瓘引去不爲屈精藝翰且好古其推引名士振起阨窮尤其猜神所注云嘉靖癸未〉

　〈賜謚文懿〉

